KURBAN-BAJRAM (1437. H. god.)
Hvala Allahu, dž.š., Gospodaru svih svjetova, Koji je prvi dan Kurban-bajrama učinio danom Velikog hadža. Neka su salavat i selam na našeg miljenika i poslanika Muhammeda, a.s., i na njegovog pretka Ibrahima, a.s., koji su bili sljedbenici čiste vjere – Islama. 

Braćo moja u Dini Islamu! Mnogi od vas rade. I hvala Bogu da radite. Na taj način, istovremeno, i izdržavate svoje porodice, a i obavljate vrlo važan farz. Međutim, ima ljudi kojima je rad jedini farz koji izvršavaju. Takvi ljudi žrtvuju Ahiret da bi imali Dunjaluk. 
Na istom stepenu su i oni koji rade prekovremeno, pa ne mogu da stignu da se posvete svome Gospodaru, svojoj porodici i svome džematu. Takvi ljudi prodaju ono što je vječno da bi kupili ono što je prolazno. Takvi na kraju izgube i Dunjaluk i Ahiret.
Kurban-bajram nas uči obrnutom redu prioriteta, odnosno, da treba da žrtvujemo Dunjaluk da bismo imali Ahiret. Da se čovjek, kako zna i umije, mora žrtvovati za svoju porodicu; da svoju djecu, koliko zna i umije, mora žrtvovati na putu sticanja znanja i vjerskog odgoja; da sebe i svoju porodicu, koliko može i umije, mora žrtvovati za dobrobit svoga džemata (zajednice).
Braćo moja! Ovaj džemat nosi časno ime generala Izeta Nanića. Ne kažem za generala da je ''rahmetli'', jer šehidi ne umiru. I, upravo zbog toga, želim upitati sve nas: Da li nam naziv našeg džemata išta znači? Ili ne. Da li u nama budi ikakvu želju za angažmanom u radu našeg džemata? Ili ne. Da li nas tjera da budemo ponosni što smo njegovi članovi? Ili ne. Da li nas je stid zbog naše slabe posjete našem džematu? Ili ne. Da li smo upoznati sa finansijskom situacijom u našem džematu? Ili ne. Da li, uopće, znamo koje se aktivnosti održavaju u našem džematu? Ili ne.
Naše džematske aktivnosti možete pratiti i u džematu i na Facebook profilu i na web-stranici. I što je još važnije, možete se u njih uključiti. Osim uobičajenih, pred nama su, akobogda, sljedeće džematske aktivnosti: 
· Početak nove mektepske godine, koji ćemo obilježiti upisom djece u mekteb i roditeljskim sastankom, koji ćemo održati u sljedeću nedjelju (18. septembra) u 11 h. 
· U periodu od 30. septembra do 2. oktobra, naš džemat će upriličiti jesenju manifestaciju pod nazivom ''Dan otvorenih vrata'', odnosno, Kermez. Tim povodom pozivam sve vas da budete naši gosti i da na Kermez pozovete i vaše komšije, koji nisu Bošnjaci. Neka se upoznaju sa našim džematom i sa dijelom naše tradicije. 
Poseban poziv upućujem svima vama koji na bilo koji način, ili finansijski ili radom ili doniranjem hrane, možete i želite pomoći održavanje Kermeza, da se što prije javite ili Predsjedniku našeg džemata ili Imamu, kako bismo navrijeme mogli znati na koga možemo računati. A sve one koji se budu prijavili pozivam da u nedjelju (18. septembra) dođu u našu džamiju na sastanak u vezi sa Kermezom. Sastanak će početi odmah nakon podne-namaza.

· U sklopu Kermeza, a povodom nastupanja Nove 1438. hidžretske godine, u nedjelju 2. oktobra u 11 h u našoj džamiji, našoj djeci ćemo podijeliti novogodišnje paketiće. 

· Za sve one, koji žele naučiti arapsko (kur'ansko) pismo, naš džemat nudi kurs sufare. Prijave za kurs se primaju tokom cijele godine.
· Za sve one, koji poznaju arapsko pismo i žele da prouče prvu hatmu, naš džemat nudi kurs tedžvida (pravilnog učenja Kur'ana). Prijave za kurs se primaju tokom cijele godine.
· Za sve one koji su završili hatmu, a žele da utvrde tedžvidska pravila, naš džemat nudi nešto novo – dodatni kurs tedžvida. Svi zainteresovani za kurs treba da se do Kermeza prijave kod Imama.

· Za sve one koji poznaju arapsko pismo i žele da se upoznaju sa osnovama arapskog jezika i gramatike, naš džemat nudi nešto novo – kurs arapskog jezika. Svi zainteresovani za kurs treba da se do Kermeza prijave kod Imama.
· Za sve one koji žele da ispravno nauče kako se mujezini na dnevnim namazima, na džumi, na bajramu i na teraviji, naš džemat nudi nešto novo – kurs za mujezine. Svi zainteresovani za kurs treba da se do Kermeza prijave kod Imama.
· A sve one koji imaju želju da se upoznaju sa nanom Fatom Orlović iz Konjević Polja, pozivam da u petak 16. septembra dođu u našu džamiju na jaciju-namaz. Sa njom će nam u goste doći još i Nedžad Avdić, svjedok genocida koji je preživio dva strijeljanja, te Senad Omerović, jedan od vođa proboja iz Srebrenice.
Braćo moja! Pred vama je mnoštvo razloga da na svaki mogući način budete dio ovog džemata. Ja znam da vi redovno plaćate vazifu (članarinu) i hvala vam na tome, ali to nije dovoljno da bi jedan džemat, pogotovo naš – čije nas ime dodatno obavezuje – mogao da normalno funkcioniše. Dođite, radi Allaha!
Molim Dragog Allaha da primi naše kurbane, da našim hadžijama primi njihov hadž i hadžske dove, da se smiluje unesrećenim muslimanima i da nam pomogne protiv naših neprijatelja. Amin.
Svima vam bratski želim vesele i berićetli dane Kurban-bajrama sa dovom Dragom Allahu da vama i vašim porodicama podari uspjeh i na Dunjaluku i na Ahiretu.

BAJRAM ŠERIF MUBAREK OLSUN!

